
XIZMATLAR SOHASI 
RIVOJLANISHINING AHOLI 
TURMUSH DARAJASIGA TA’SIRI
Xudoyberdiyeva Marifat Umarovna
Samarqand davlat veterinariya meditsinasi, chorvachilik va 
biotexnologiyalar universiteti “Iqtisodiyot va buxgalteriya hisobi”
kafedrasi assistenti

Annotatsiуa: Maqolada xizmat ko‘rsatish sohasining keyingi yillarda rivojlanishi, ularning asosiy turlari: savdo xizmat-
lari , transport xizmatlari, aloqa va axborotlashtirish xizmatlari, ta’lim xizmatlari, sog‘liqni saqlash xizmatlari, ovqatla-
nish xizmatlari, kompyuter va maishiy tovarlarni ta’mirlash bo‘yicha xizmatlar hajmining 2018–2022-yillar dinamikasi, 
xizmat turlarining rivojlanishi aholi turmush darajasining yaxshilanishidagi ahamiyati yoritilgan. Shu bilan birga maqolada 
xizmatlar ko‘rsatish sohasidagi muammolar, kamchiliklar e’tirof etilgan bo‘lib, bu muammo va kamchiliklar bartaraf etilsa 
aholi turmushi yanada yaxshilanishi ta’kidlangan.

Kalit so‘zlar: Xizmat ko‘rsatish, savdo, transport, aloqa va axborotlashtirish, ta’lim, sog‘liqni saqlash, aholi turmushi, 
maishiy tovarlar, turmush darajasi, kommunal, mehnat haqqi, savdo xizmatlari.
Abstraсt: The article examines the development of the service sector in subsequent years, their main types: trading ser-
vices, transport services, communication and information services, educational services, healthcare services, highlights 
the dynamics in 2018–2022 of public catering services, computer and household appliance repair services, the impor-
tance of developing types of services in improving the standart of living of the population. At the same time, the article 
recognizes the problems and shortcomings in the provision of services and notes that by eliminating these problems and 
shortcomings, the life of the population will improve.

Keу words: Service, trade, transport, communication and information, education, healthcare, population, household 
goods.
Аннотация: В статье рассмотрено развитие сферы услуг в последующие годы, их основные виды: торговые услуги, 
транспортные услуги, услуги связи и информации, образовательные услуги, услуги здравоохранение, освещена 
динамика в 2018–2022 годах услуг общественного питания, услуг по ремонту компьютеров и бытовой техники, 
значение развития видов услуг в повышении уровня жизни населения. При этом в статье признаются проблемы 
и недостатки в сфере оказания услуг и отмечается, что при устранении этих проблем и недостатков жизнь насе-
ления улучшится.

Ключевые слова: Услуга, торговля, транспорт, связь и информация, образование. здравоохранение, население, 
товары для дома.

Aholi turmush darajasi ko‘p qirrali murakkab ijtimoiy-iqtisodiy ko‘rsatkichdir. Aholi turmush darajasi eng 
avvalo aholi oladigan daromadlarga, narx-navoga va boshqa omillarga bog‘liq. Aholining turmush darajasini 
yaxshilash bo‘yicha mamlakatda samarali ishlar qilinmoqda. Xodimlarning mehnat xaqqi miqdori muttasil 
ra vishda oshirilmoqda, namunaviy loyihalar bo‘yicha uy-joylar qurilmoqda, kommunal soha xizmatlari yaxshi-
lanmoqda. 

Aholi turmush darajasining yaxshilanishida xizmatlar ko‘rsatish sohasini rivojlantirish muhim ahamiyatga 
ega. Barcha aholi eng avvalo iste‘molchilardir. Aholiga zaruriy miqdor va turdagi hamda sifatli oziq-ovqat va 
nooziq ovqat tovarlari savdo xizmatlari orqali ta’minlanadi. Bundan tashqari xizmat ko‘rsatish sohasi juda ko‘p 
bo‘lib, ularning barchasi aholining u yoki bu ehtiyojini qondirishga va turmushini yaxshilashga xizmat qiladi. 
Savdo xizmatlari orqali aholi tabiiy ehtiyojini oziq-ovqat mahsulotlari bilan qondirib, o‘zining jismoniy quvvatini 
tiklasa, kir yuvish moshinalari, changyutkichlar sotib olib, qo‘l mehnatini yengillashtiradi. 

Mamlakatimizda aholining sog‘ligini mustahkamlashga katta ahamiyat berilmoqda. Har bir aholi yashay-
digan hududlarda shifoxonalar (poliklinikalar) tashkil qilinib, ular zamonaviy davolash anjomlari bilan jihozlan-
moqda. Ta’lim xizmatlari maktabgacha ya’ni bolalar bog‘chalarida bolalarga ta’lim va tarbiya berishda, o‘rta 
ta’limga fanlardan chuqur ,zamonaviy usullar asosida bilim berishda, o‘rta maxsus va oliy ta’limda zamon talab-
lariga javob beradigan mutaxassislar tayyorlanmoqda.

Umuman olganda, aholining xizmat turlariga ehtiyoji oshib bormoqda, natijada xizmatlarning yangi turlari 
paydo bo‘lmoqda. 

Xizmat turlarining mohiyati,ahamiyati va ularning aholi turmush darajasini oshirishning muhim omili ekan-
ligini iqtisodchi olimlardan akademik S.G ‘ulomov, professorlar M.Q.Pardayev, Q.Mirzayev, O.Pardayevlar, 
B.Abdukarimov, M.Muhammedov, X.Mamatqulov, I.S.Tuxliyev, A.Soliyev kabilar o‘zlarining ilmiy ishlarida yorit-
ganlar. Ushbu olimlar xizmat ko‘rsatish sohasining muammolarini o‘rganib, ular rivojlanishining nazariy asosla-
rini yaratib berishgan.

Xizmatlarning asosiy xususiyatlaridan biri shuki, xizmatlar ko‘rsatish va ularning iste’moli ko‘pincha bir 
vaqtda amalga oshadi. Demak, xizmat ko‘rsatishga sarflangan mablag‘ tez vaqtda qaytadi. Shuning uchun 
ham xizmat ko‘rsatish uchun juda katta mablag‘lar talab qilinmaydi. Xizmatlar sohasini rivojlantirish, turlarini 
ko‘paytirish va sifatini yaxshilash bo‘yicha Respublika Prezidenti va Hukumatining bir qancha qaror va Far-
monlari qabul qilindi. Bu borada Respublika Prezidenti Sh.Mirziyoyevning 2021-yil 11-maydagi “ Xizmatlar 
sohasini jadal rivojlantirish chora tadbirlari to‘g‘risida” gi, 2022-yil 27-yanvardagi “Xizmatlar sohasini rivojlanti- 
rishga oid qo‘shimcha chora tadbirlar to‘g‘risida”gi Qarorlari muhim ahamiyatga egadir. Bu qarorlarda xizmatlar 
ko‘rsatuv  chi subyektlarga soliqlar to‘lashda, banklardan kreditlar olishda, chet ellardan texnologik jihozlar olib 
kelishda turli imtiyozlar beriladi, kechayu-kunduz ishlaydigan savdo shahobchalarini, katta shaharlarda mahsus  
ko‘ngil ochar ko‘chalar tashkil etish belgilandi. Natijada O‘zbekistonda xizmatlar ko‘rsatish hajmi yuqori sur’atlar 
bilan rivojlanib mamlakat yalpi ichki mahsulotdagi (Ya.I.M) hissasi oshib bormoqda.

1-jadval: YaIMda tarmoqlarning qo‘shilgan qiymatlari bo‘yicha hissasi (%)

Ko‘rsatkichlar
Yillar

2018 2019 2020 2021 2022
YaIM.qo‘shilgan qiymat 100,0 100,0 100,0 100,0 100,0
Qishloq,o‘rmon va baliqchilik xo‘jaligi 29,7 26,6 26,8 26,5 25,1
Sanoat (qurilish bilan) 30,5 33,8 33,5 33,9 33,4
Xizmatlar 39,8 39,6 39,7 39,6 41,5

Mamlakat YaIM hajmi 2018-yilda o‘tgan yilga nisbatan 105,5 foizga o‘sgan bo‘lsa, xizmatlar sohasi –  105,7 
foizga, 2022-yilda esa YaIM hajmi – 105,7 foizga o‘sgan holda xizmatlar sohasi – 108,5 foizga ko‘paygan. Nati-
jada xizmatlar hajmi mamlakat YaIM 2018-yilgi 39,8 foiz ulushdan, 2022-yil 41,5 foizgacha ko‘tarilgan. Lekin 
O‘zbekistonda xizmatlar ko‘rsatish sohasini rivojlantirish uchun imkoniyatlar ko‘p chunki iqtisodiyoti rivojlangan 
Yevropa davlatlarida xizmatlar hajmi mamlakatlar YaIM hajmida 60-80 foiz hissani tashkil etadi.

 2023-yil O‘zbekiston YaIM hajmi 1.07 kvardillion so‘m bo‘lib, 90,8 milliard AQSH dollariga teng bo‘lgan 
2023-yil YaIM hajmi o‘tgan yilga nisbatan 6,0 foizga o‘sgan bo‘lsa, xizmatlar ko‘rsatish sohasi- 6,8 foizga o‘sgan 
bo‘lsa, xizmatlar ko‘rsatish sohasi 6,8 foizga o‘sgan. Natijada mamlakat YaIM hajmida xizmatlar sohasining 
hissasi 43,4 %ga yetgan. 

Keyingi yillarda xizmatlar ko‘rsatish turlarining barchasi yuqori sur’atlar bilan rivojlangan. 2018-yildan 
2022-yilgacha xizmatlar turlari 183,2 foizdan (transport xizmatlar hajmi), 377,5 foizgacha (moliyaviy xizmatlar 
hajmi) o‘sishga erishgan.

2-jadval: Xizmat ko‘rsatish sohasining asosiy turlari bo‘yicha 2018–2022-yillar dinamikasi.

№ Xizmat turlari 2018 2019 2020 2021 2022 2022-yil 2018-
yilga nisbatan %

1 Savdo xizmatlari 39,7 48,7 57,6 72,5 88,9 224,0

2 Transport xizmatlari 44,2 54,5 53,7 67,2 81,0 183,2

3 Moliyaviy xizmatlar 21,3 34,0 45,8 59,7 80,4 377,5

4 Aloqa va axborotlashtirish xizmatlari 10,3 10,9 13,9 17,8 22,9 222,3

5 Ta’lim sohasidagi xizmatlar 5,4 7,2 8,5 12,1 15,4 285,2

6 Sog‘liqni saqlash sohasidagi xizmatlar 2,2 3,1 3,4 5,1 6,4 290,9

7 Yashash va ovqatlanish bo‘yicha xizmatlar 4,7 5,9 5,4 8,4 11,3 240,4

8 Ijara xizmatlari 3,3 3,7 4,1 5,4 6,4 193,9

9 Kompyuter va maishiy tovarlarni ta’mirlash 
bo‘yicha xizmatlar 2,6 3,2 3,3 4,7 5,8 223,1

Xizmat turlari hajmlarining yuqori sur’atlar bilan rivojlanishiga aholi sonining ko‘payishi, daromadlarining 
ko‘payishi ( mehnat haqi miqdorining har yili oshirilishi va yangi ish o‘rinlarining yaratilishi hisobiga ), yangi temir 
va avtomobil yo‘llarining ochilishi, hamda qo‘shni mamlakatlar bilan iqtisodiy aloqalarning yaxshilanishi, moli-
yaviy muassasalar tomonidan xizmat turlarining ko‘payishi va sifatini yaxshilanishi, aloqa va axborotlashtirish 
xizmatlaridan foydalanuvchilarning ko‘payishi, hamda xizmat sifatining yaxshilanishi kabi omillar sabab bo‘lgan. 
Xullas, barcha xizmat turlarining yuqori sur’atlar bilan rivojlanishiga ma’lum omillar ta’sir qilgan.

Xizmat turlarining rivojlanishi va sifatining yaxshilanishi aholi turmush darajasiga ijobiy ta’sir ko‘rsatadi. 
Aholi daromadlarining muntazam ravishda ko‘payib borishi natijasida uzoq muddat foydalanadigan maishiy 
tovarlarga bo‘lgan ehtiyoj oshib bormoqda va xonadonlarning bunday tovarlar bilan ta’minlanishi yaxshilan-
moqda. Agarda har 100 xonadonga 2018-yil 115 ta televizor to‘g‘ri kelsa, 2022-yilga kelib 175 ta to‘g‘ri kel-
moqda, ularning ko‘pi zamonaviy televizorlarga almashtirilgan. Xuddi shunday ushbu davrda muzlatkichlar 103 
tadan –  124 taga, kondintsionerlar 35 tadan –  48 tagacha, elektr chang yutgichlar 55 tadan –  67 taga, kir 
yuvish mashinalari 81 tadan –  97 taga, mobil telefonlar 262 tadan –  312 taga, yengil avtomobillar 44 tadan – 
57 taga ko‘paygan. Bu statistik ko‘rsatkichlar xizmatlar sohasining aholi turmush darajasining yaxshilanishiga 
qanchalik ijobiy ta’sir ko‘rsatishi isbotlandi.

Keyingi yillarda uzoq chekka hududlarda joylashgan qishloq aholisini ham toza ichimlik suvi, gaz hamda 
aloqa-internet xizmatlari bilan ta’minlashga katta e’tibor berilmoqda.

“O‘zbekiston 2030” strategiyasining ikkinchi ustuvor “Barqaror iqtisodiy o‘sish orqali aholi farovonligini 
ta’minlash” yo‘nalishda iqtisodiyotni, shu jumladan, xizmatlar ko‘rsatish sohasini yanada rivojlantirish ko‘zda 
tutilgan. Buning natijasida aholi turmushi kelajakda yanada yaxshilanishiga olib keladi.

